PAULO GENA TORETORE
GINIGUINENA TIMOTEO
GENA

1 Timoteo vaga-foforina gurugari

Paulo na mai fefa maiga tu dia ekalesia
dogorona ta gena etoreato, mai tu tarima sebona
arana Timoteo mogo gena etoreato. Timoteo
tu betagu Paulo gena evanelia gauveina nuganai
emaguri-genogoito (Apostolo 14; 1 Timoteo 1:2).

Paulo na mai fefa Timoteo gena tu lagani 61
ma 65 f_akari ai ta etoreato, mo tu Iesu emaseto
murinai.

Mai fefa nuganai siri baregori tu karoa 3:15;
4:12; 6:11-12.

Paulo na mai fefa etoreato tu, 1) Timoteo
evaga-guruga toregauato, vevaga-riba tarimari
gofagofari na bege gofaiani garina; 2) ekale-
sia dogorona gorikauri tarimari ema diakono tu
aigesina tarimari bene gabiri; 3) vevaga-riba
mogoniri bene vevaga-riba-iagi; 4) Timoteo elau-
nagiato, Vari Namona eribaiato moga gobina
bene torea ema bene gobata-iagia.

Gena toretore tu maigesina eboiogaiato:

1. Vevaga-riba gurugari mogoniri bene gabi-
gigitariri - karoa 1

2. Gaugau e toma-rakarigo gurugari - karoa 2

3. Vegitagau tarimari baregori ema diakono tu
kamasiri begene ruga - karoa 3

4. Vevaga-riba tarimari gofagofari - karoa 4

5. Vetugunagi-iagovini tarimana e ekalesia
dogorona aigesi begene tanu - karoa 5-6

1 Au Paulo, Keriso Iesu gena apostolo tarimagu,
geguna mai fefa eiagosini. Mai apostolo gauveina
aveiani tu gita gera vaga-maguri Barauna ema
Keriso Iesu geri gurugalorinai. Gita tu Keriso Iesu
genai mogo tavetugamagikauni.

2 Timoteo, goi atore-vinimuni, natugu korikori
vegabidadama nuganai. Barau gita Tamara ema
Keriso Iesu gita gera Veregauka gerina varevare-
bara, vevetugagwa, e maino gemu ai bene tanu.

Vevaga-riba gofagofa tarimari loriri bono
toreri

3 Makedonia gana naiago atato nai, goi avaga-
gurugamuto, akirato, Efeso ai bono tanu. Ko-
rana tarima tari monai tu guruga gofagofari
gevevaga-riba iagirini. Goi na mogeri tarima
bonoa kirari, begene doko. 4 Bono Kkirari,
sinasina e tuburi gatari arari tu asi begene ve-
tauri, korana mogeri na tu vegarevegare mogo
bege vaga-gorarini. Ema mogeri maki Zia geri
vegabidadama asi bege vaga-kavarini, ema Ba-
rau na gita gerai kara neveia etoni dagarana
asi bege ribaiani. 35 Au gegu mai guruga tauna
korikori tu gegu ura veuravini bene fofori. Mo
veuravini tu nuga namo vedaureana, tugamagi
iobukaiobukana, ema vegabidadama mogonina
gerina eiagomani. 6 Tarima tari tu mogeri na
geraka-vegitato, benamo guruga babori, asi tauri
gurugari gekiragirini. 7 Gia geurani tu Barau gena
taravatu vevaga-riba-iagiri tarimari ai begene

iago, senagina gia taugeri geri guruga tu asi
getugamagi-fakarini, geguruga-iagirini dagarari
tauri korikori maki vekuretoga rakava, asi ribari.
8 Gita ribara, taravatu tu namo bema tarima
na begauvei-iagi ginikauani nai. 9 Maiga maki
ma ribara: Taravatu geveirito tu dia vei-
iobukaiobuka tarimari geri, senagi taravatu
asi gekorana-iagirini tarimari geri, ema Kira-
sirivagi tarimari geri, Barau garina asi gegarini
e vei-rakava tarimari geri, asi veaga tarimari
ema Barau asi gegubakauani tarimari, sinari
e tamari gevagirini ema vagivagi tarimari.
10 Mata-boraga e veguravanagi tarimari, tau o
vavine karori gesi gekimani tarimari, tarimarima
gelemarini benamo ma gevoivoi-iagirini tarimari,
gofagofa tarimari Kota nuganai gofagofa gurugari
gekiragini. Ema veiga rakavari gutuma geveini
vevaga-riba gurugari mogoniri gesi asi ilaila.
Taravatu tu mogeri tarimarima geri Zeveirito.
11 Mo vevaga-riba gurugari mogoniri tu Vari
Namona nuganai, Barau na au eviniguto bana
kiragi-foforiri gana. Mo Vari Namona tu mareva
namo Barauna gena mama e seguka varina.

Paulo na Keriso etanikiu-viniato

12 Gera Veregauka Keriso Iesu na kokore
eviniguto, ema etugamagiguto ma gegu
vetugamagikau gena vetugunagi baiago-vinini.
Mogesina naima etoreguto, gena vetugunagi
bana iago-vinia gana. Moga lorinai atanikiu-
viniani. 13 Mogoni, guinenai au na Keriso tu
aguruga-rakava viniato-goi, alai-vegitaiato-goi
ema avei-vegarevegare rakavaiato-goi. Senagi

Barau na evetuga-gwaguto, korana mo negai
kara aveiato-goi tu au asi ribagu, ema Keriso
asi avaga-mogoniato-goi. 14 Gera Veregauka
gena varevare-bara barego lelevagi au iatagu ai
ebubu-kauato, vegabidadama e veuravini gesi.
Mo vegabidadama e veuravini tu Keriso Iesu gesi
bita sebonani vau bita gabirini dagarari.

15 Mai guruga tu mogoni, ema tarimarima
mabarari na begene gabi-ragea e begene vaga-
mogonia tu namo: Keriso Iesu tanobara gana
eiagomato tu vei-rakava tarimari vaga-maguriri
gana. Vei-rakava tarimari mabarari fakari ai
rakava kwaikwai tarimana tu au. 16 Senagi
Barau gena vevetugagwa au, rakava kwaikwai
tarimagu, gegu ai etoreato, korana Keriso
Iesu gena vevaga-gwagigi bene vaga-foforia
gana. Vevaga-gita namonai bene vaga-iagogu,
tarimarima na begene vaga-mogonia vau, gia
genai begene vegabidadama, maguri vanagivanagi
begene gabia gana. 17 Barau tu tanu-vanagivanagi
Verena, gia mase asi ribana, asi gitagitana, gia
geregana kwarigutu mogo Barau. Gia mogo
bitana gubakaua, bitana vaga-ragea toma bene
iago mo vanagivanagi. Amen.

Timoteo na vetari namona bene vetari-iagia

18 Timoteo, natugu o, au mai vaga-nagi goi
avinimuni, peroveta tarimari na geperoveta-
iagimuto ilailanai, mogeri bono tugamagi-tagori.
Mo peroveta gurugari bono korana-iagiri, be Ba-
rau gena vetari nuganai vevagi namona bono
veia. 19 Gemu vegabidadama bono gabi-gigitaria,
ema nugamu iauna namo bene tanu. Tarima tari

na nugari garori asi gesegagi-vinirito, benamo
geri vegabidadama tu noga bouti fore ai gevaga-
dagi-kauani, benamo egwa-kirakiraiani kavana.
20 Mogesi geveito tarimari ta tu Himenaio ma ta
tu Alesanda. Gia tauri ruarua tu Satani gimana
nuganai atorerito. Korana gia begene riba, be
Barau asi ma begene vei-vegare vegarea gana.

2

Rubu toma-rakarigo dabarana korikori

1 Au gegu sisiba giniguinena tu maiga: Tari-
marima mabarari urari ai Barau bogono nogi-
vinia, bogono gaugau, tarimarima urari ai Ba-
rau e tarima vekaravari ai bogono ruga, Barau
bogono nogia ema bogono tanikiu-vinia. 2 Kini
e gavamani mabarari geri maki bogono guriguri,
be bitana tanu-ginikau ma mainora gesi, ema
Barau bitana korana-iagia ma mogonira gesi.
3Mogesi tu namo, ema Barau gera vevaga-maguri
tarimana bita vaga-verereani. 4 Barau eurani
tarimarima mabarari begene maguri ema guruga
mogonina begene ribaia. > Korana Barau tu se-
bona kwarigutu mogo; ema Barau e tarimarima
vefakari ai erugani tarimana maki sebona mogo,
Keriso Iesu. 6 Gia taugena gena maguri evinito,
tarimarima mabarari bene voi-genogoiri gana.
Barau gena vevaga-mogoni na tu mo garo egabi-
virigiato, monai vau ema foforito. 7 Mogesina nai
au etoreguto, apostolo e gobata tarimagu. Mai tu
mogoni, asi agofamini. Au etoreguto tu, irau bese
tarimari geri ai vegabidadama korikorina bana
vevaga-riba-iagiri.

8 Au aurani gabu mabarari ai tau tu gimari
veagari begene gabi-vaisiri gaugau nuganai.
Senagi gaugau ai gimari veagari bege gabi-vaisirini
nai tu, nugari tu asi baruri ema asi daradarari
gesl.

9 Au aurani vavine maki begene vedabuga-
ginikau, ma vegubakauri gesi dabuga begene rigo.
Guiri asi begene fego-irauirauri, ema golo o ageva
ma marevari irauirau na asi begene vera, ema
voiri baregori dabugari na maki asi begene ved-
abuga. 10 Senagi veiga namori ema rorogotori
mabarari veravera noga begene veiri. Korana
Barau gegubakauani vavineri geri veiga korikori
tu mogesina. 11 Vavine na Barau gena guruga
begene segagi-viniri ma nuga gave-mukori gesi,
asi begene guru-rage. 12 Au asi aurani vavine
vevaga-riba gauveina begene vei, ema vegorikau
magurinai gia na tau asi begene guine-iagiri, ema
asi begene guru-rage. 13 Korana Barau na Adamu
evei-guineato, murinai vauro Eva ma eveiato.
14 Ema Satani na tu dia Adamu egofaiato, senagi
Eva egofaiato, benamo evei-rakavato. 15 Senagina
vavine tu mero begene gabi. Korana monana
vavine vevaga-maguri bege gabiani. Mo tu bema
geri vegabidadama e veuravini bege gabi-taririni
ema bege veagani e bege tanu-ginikauni.

3

Vegorikau tarimari rubu nuganai

1 Mai guruga tu mogoni: Bema tarima ta
eura-rakavani, ekalesia gorikauna dagina bene

gabia etoni, gia tu gauvei namo vedaureana eura-
viniani. 2 Ekalesia gorikauna tarimana tu maigesi
bene tanu: Gia tu vei-iobukaiobuka tarimana,
rakava ta genai asi bogoitagoani. Gia tu garagona
vavine sebona mogo, vevaga-gwagigi tarimana,
gena tugamagi e veiga maki rorogoto. Tarima
boruri egabi-ragerini gena numai ema vevaga-
riba gauveiri ma ribana tarimana. 3 Asi ni-

uniu rakava-rakava tarimana ema asi eniara-
niarani tarimana, senagi manau ema maino

tarimana; moni asi emata-ganiganini tarimana.
4 Gena numa tarimari egitagau-ginikaurini tari-
mana ema natuna keikeiri na garona gesegagi-
viniani ma vegubakauri gesi tarimana. > Korana
bema tarima ta na gena numa tarimari korikori
asi begitagau-ginikaurini nai tu, kamara dabarai
Barau gena ekalesia dogorona begita-gauani?
6 Ekalesia variguna na vegorikau dagina asi bene
gabia, korana beveiavini gesi. Korana bevekoko-
rokuni nai, Barau na vevaga-maoro bevei-viniani

Diabolo evei-viniato kavana. 7 Gia tu asi ekalesia
na maki gegubakauani tarimana, ma tari na gu-

ruga rakavari asi bege kiragini genai, ma Diabolo
gena rigirigi ai maki asi bea togani.

Diakono tarimari

8 Diakono maki mogesi, tarimarima na geri
veiga namori lorinai gegubakaurini tarimari, ema
dia dagara ta kiragi-iaginai tu tarima ta genai
tu guruga ta gea kiragiani, ma ta genai tu gu-
ruga boruna ta ma gea kiragiani tarimari. Wain
asi geniu-gutumaiani, ema moni e farefare asi
gemata-ganigani-iagirini, ema veiga gofagofari

gerina moni o farefare asi gegabini tarimari.
9 Gia na guruga mogoniri korikori vekuretogari
Barau na gita tavegabidadamani tarimara gerai
ema vaga-foforirito, mogeri gegabi-gigitaririni
nugari ma iobukaiobukari gesi. 10 Gia tu bogono
tovonagi-guineri.  Bema geri ai vetoukau ta
asi bogo goitagoani nai, diakono dagina begene
gabi. 11 Garagori vavineri maki tarimarima na
gegubakaurini vavineri, asi geverori-toreni, ma
vevaga-gwagigi ribari e ma geri vetugamagikau
dagara mabarari geri ai. 12 Diakono tu garagona
vavine sebona mogo, natuna ema gena numa
tarimari gitagauri ma ribana. 13 Korana di-
akono gauveina gevei-ginikauani tarimari tu tari-
marima na bege gubakaurini, ema gia taugeri
maki nugari ma kokoreri gesi Keriso Iesu genai
geri vegabidadama bege vaga-rugarini.

Guruga vekuretoga mabarana

14 Oba, au gegu tugamagi tu bana raga-iagosi,
be banasi gitamu, senagina mai guruga tu atore-
vinimuni. 15 Bema bakwaiboni nai, mai guruga
na bene vaga-ribamu, tarimarima Barau gena
bese nuganai tu kamasi begene tanu. Barau gena
bese tarimari tu maguri Barauna gena ekalesia,
ema gia tu guruga mogonina duguna baregona
ema korana. 16 Mogoni, Barau korana-iagina
tu vekuretoga ema dobu-masemase, Barau na
evaga-foforiato tu maiga:
Gia tu efoforito tarima tauganinai,
Iauka Veaga na iobukaiobukana ekiragiato,
aneru na gegitaiato.
Tanobara mabarari fakari ai §egobata-iagiani,

tanobarai tarimarima na gevaga-mogoniani,
gena mareva baregonai Barau na egabi-
varageato.

4

Vevaga-riba gofagofa tarimari

1Tauka Veaga na ekiragi-foforiani, tarima tari
goirara garori ai Keriso gabidadama-vinina bege
raga-kwaneani, benamo gofagofa iaukari bege
segagi-vinirini, ema iauka rakavari geri vevaga-
riba bege gabi-ragerini. 2 Mo vevaga-riba tu gu-
ruga gofagofa tarimari na bege kiragirini. Gia geri
tugamagi iobukaiobuka dabarana tu emaseto,
noga mogo auri seguka lelevagi na gegabu-
maserito kavana. 3 Mo tarima na tarimarima
gekira-goirini asi begene vegarago, ema ganigani
tari bege kiragirini tu asi begene gani. A mo
ganigani tu Barau na eveirito dagarari. Keriso
gevaga-mogoniani e guruga mogonina geribaiato
tarimari na begene ganiri vaga-namo gaugauna
murinai. 4 Korana tu dagara mabarari Barau
na eveirito tu namo mogo. Ma ganigani ta tu
asi bitana rugaia, bema Barau tatanikiu-viniani
vau tagabi-ragerini nai. > Korana mo tu Barau
gena guruga na ema guriguri na gevaga-veagarini
Barau goiranai.

Keriso gena vetugunagi tarimana namona

6 Bema @goi na mogeri guruga tarikakara
bovaga-ribarini nai, goi tu Keriso Iesu gena
vetugunagi tarimamu namomu ta. Ema Iesu
gabidadama-vinina  gurugari mogoniri ema
vevaga-riba gurugari namori okorana-iagirini,

manigeri tu iauka ganiganiri, goi gegubu-iagimuni.
7Sinasina babori gerina tu bono vegita ema bono
raga-kwaneri. Barau korana-iagi-korikorinai
bono kokore. 8 Tauganina vaga-kokorena veigari
geri namo tu misina mogo, senagi Barau korana-
iagina gena namo tu barego lelevagi dabara
mabarari ai tu-na. Korana monana tu namo
bita dogariani mai maguri nuganai ema goira
magurinai. 9 Mo tu guruga mogonina, be bitana
gabirage-ginikaua. 19 Moga uranai tavekwaragini
ema tamidigu-midiguni, korana tu maguri
Barauna genai gera tugamagikau tatore-kauani.
Gia tu tarimarima mabarari geri vevaga-maguri
Barauna, ma gia tu gevaga-mogoniani tarimari
geri vevaga-maguri Barauna korikorina.

11 Mai guruga maigeri bono velaunagi-iagiri e
bono vevaga-riba-iagiri. 12 Ta na goi asi bene
gita-fitogamu, korana goi tu maraga varigu mogo,
senagi vevaga-gita-iagi tarimamu namomu ai
bono iago gemu gurugai, veigai, veuravini ai,
vegabidadamai, ema maguri namo vedaureanai.
13 Buka Veaga bono iavi-foforia tarimarima geri
ai, bono gobata-iagia, bono vevaga-riba-iagia,
bene iago mo, au bana iagosi. 14 Barau na evin-
imuto varevarena gauvei-iaginai asi bono moira.
Mo varevare o seguka tu peroveta gurugari gerina
ogabiato dagarana, ekalesia gorikauna tarimari
gimari goi debamu ai getore-kaurito garonai.
15 Mogeri dagara bono gauvei-iagi gitakauri. Mai
gauvei bono kokore-iagia nugamu e tauganimu
mabarari gesi, be gemu kokore tarimarima
mabarari na begene gitaia. 16 Gemu maguri

gobina bono torea, ema gemu vevaga-riba gu-
rugari loriri bono toreri. Mai veiga maigeri bono
vei-vanagi vanagiri. Korana bema mogesi boveini
nai, taugemu bovevaga-magurini ema gesegagi-
vinimuni tarimari maki bovaga-maguririni.

S

Gauvei vegabidadama tarimari rekeri ai

1 Tarima baregona ta asi bono kira-feia; senagi
bono vaga-guruga gavegavea tamamu kavana.
Maraga varigu tu bono vaga-gurugari tarikakamu
kavana. 2 Vavine baregori sinamu kavana bono
veiri, ema vavine varigu tobamu kavana bono
veiri, ma nuga namo vedaureana gesi.

3 Vabu geregari kwarigutu mogo nai tu bono
gubakauri. 4 Senagina vabu ta bema gia tu ma
natuna, o ma tubuna nai tu, gia guine tu Ba-
rau korana-iagina veigana geri bese nuganai rogo
begene riba-iagia e begene vaga-foforia. Mo tu
geri bese gobiri begene toreri ema vaga-kavari.
Mogesina veigari ai tu tamari e sinari ma tuburi
gaukari geri vekwaragi gevaga-voi genogoirini.
Ma maigesi veigari na tu Barau gevaga-iakuani.
5 A vabu, geregana mogo asi tau gitagauna,
gena tugamagikau tu Barau genai mogo betore-
ani. Bogi-lagani begaugauni, Barau benogiani
bene vaga-kavaia gana. ¢ Senagi tauganina vaga-
vererena mogo veigana eveiani vabuna tu varau
emaseto, enabe rogo maguri etanuni. 7 Mai
guruga tu vabu mabarari bono viniri, be ta genai
rakava ta asi begene dogaria. 8 Senagi bema
tarima ta na garagarana, o sikira gena numa

tarimari korikori, geri-gari asi egwagwa-ragasini
e eguburini nai, gia gena vegabidadama Keriso
genai tu ekure-togaiani. Gia gena rakava na tu
asi evegabidadamani tarimana gena rakava maki
evanagiani.

9 Vabu ta arana asi bono torea rogo, vabu
mabarari arari otorerini bukanai. Senagina
bema gia gena maguri laganina 60 evanagiato,
ema tau sebona mogo egaragoato. 10 Ema gena
veiga namo lorinai tarimarima na geribaiani, e
natuna gobiri etore-ginikaurini, varivari tarimari
egabi-ragerini gena numai, veaga o ekalesia tari-
mari kwakuri egurigirini, (moga anina tu taugena
evetore-rigoni), gevaga-midigu midigurini tari-
mari evaga-kavarini, ema veiga namori ai ekoko-
reni vabuna mogo arana bono torea.

11 Senagi vabu variguri tu arari asi bono
toreri, korana geri tugamagi rakavari na bege
gori-kaurini, benamo Keriso genana bege raka-
vegitani, benamo ma bege vegaragoni. 12Benamo
metona taugeri na bege gabiani, korana geri
gurugatore guinena Keriso genai gefitogaiani
lorinai. 13 Gubulefi bege ribaiani ema numa loriri
ai bege ragekau-rage-kauni. Dia gubulefi mogo,
senagina bege mugumuguni, raka-bogerage
bogerage ema asi gere Kkiragiri gurugari bege
kiragirini. 14 Moga lorinai au aurani vabu variguri
tu begene vegarago, be naturi begene vaga-
gorari, ema geri numa begene gita-gauri, benamo
evetari-vinirani iaukana faka ta asi begene vinia
gita bene gofagofa-iagira gana. 15 Korana vabu
tari tu varau lesu gena dabara na bege raka-

vegita, benamo Satani murinai gerakani.

16 Senagi bema Iesu evaga-mogoniani vavinena
ta gena numai vabu tari getanuni, mo vavine
na mo vabu bene gitagau-ginikauri, be ekalesia
iatanai meto asi begene tore-kaua. Mogesi tu
vau ekalesia na tu geregari getanuni vaburi mogo
begita-gaurini.

17 Ekalesia gegori-kauani tarimari, ekalesia
gauveina gevei-ginikaurini tarimari, tu bogono
gubakau-baregori, ema voiri iatari ai bogono
torekau. Mai tu Barau gena guruga gegobata-
iagirini e  gevevaga-riba-iagirini  tarimari
akiragirini. 18 Korana Buka Veaga tu maigesina
ekirani, “Boromakau na widi efanafana-iagirini
nai tu, muruna asi bono barubarua.” Ma ekirani,
“Gauvei tarimana gena Zauvei tu voina bene
gabia, mogesina tu maoro.”

19 Bema tarima ta na ekalesia egori-kauani
tarimana ekiraiani, gia tu ekerereni nai tu, asi
bono segagi-viniri, bene iago mo, tarima ruarua
0 toitoi na bege vaga-mogoniani vau. 20 Gevei-
rakavani tarimari tu ekalesia tarimari goirari ai
bono vaneri, be tarimarima maki begene gari.

21 Barau e Keriso Iesu ema aneru veagari
goirari ai au goi avaga-gurugamuni, mai vevaga-
nagi gurugari bono segagi-viniri nugamu sebonai.
Tarima baregori ema garagaramu mogo asi bono
gabi-rageri. 22 Gimamu tarima ta tubuanai asi
bono torekau-garimogia, tari geri veiga rakavai
asi bono vei-rakava, taugemu lorimu bono vetore,
bono namo-vedaurea.

23 Nanu korikori mogo asi bono niu, senagi
wain koturi kota maki bono niu, korana nugamu
bene iarevaia, okeve-kinikini gutumani bene.

24 Tarimarima tari geri rakava tu fofori-
ginikau, ma mogeri rakava na gia tu geraga-
kwanerini, benamo geiago-guineni Barau gena
Kota gabuna gana. Senagi tari geri rakava
tu vekuretoga, gabivau muriri na gerakanagi-
rakanagini. 25 Mogesina mogo veiga namori
maki magatai foforitago. Senagina veiga namori
tari asi gefofori-garigarini dagarari tu vekuretoga
mogo asi bege tanuni, senagi begea foforini.

6

1Tugunagi geiago-vinini tarimari na geri bareg-
ona tu begene gubakaua ema gena vegorikau
gaburenai begene tanu. Mogesina bege veini
nai tu, geri baregona na Barau arana ema gita
gera vevaga-riba iatari ai guruga rakavari asi
bekiragini. 2Bema tugunagi geiago-vinini tarimari
geri baregori tu Iesu gevaga-mogoniani tarimari
nai tu, maigesi asi begene tugamagi, “Mai tu
au tarikakagu, be garona asi nasegagia e asi
nagubakaua.” Asigina! Gia tu maigesi negi
begene vei, geri baregori geri vetugunagi misikose
mabarari begene iagovini-ginikau. Korana gia geri
gauvei gena namo tu geri baregori, Iesu gevaga-
mogoniani tarimari, na bege gabiani; mogeri tu gia
gatari namori.

Vevaga-riba gofagofa ema farefare mogoniri
Maigeri dagara gia bono vaga-ribari ema bono
launagi-iagiri. 3 Bema tarima ta vevaga-riba

gofagofari bevevaga-riba iagirini, ema gena ve-
vaga-riba gita gera Veregauka Iesu Keriso gena
guruga mogonina gesi asi besebonani, ma Ba-
rau gena maguri asi bevaga-ribarani, 4 gia tu
veiavi tarimana, ema dagara ta asi etuga-magi-
fakaiani. Gia tu vedanagi irauirauri beveini, ema
Barau gena guruga bevevane-iagirini. Mogeri na
tu mama, vevane, guruga rakavari, tarimarima
geri ai vevaga-daga tuga-magiri rakavari bege
vaga-gorarini, 5> ema vanagivanagi vegarevegare
maki asi gedokoni. Mogesina geveini tarimari
geri tugamagi tu rakava kwaikwai, ema gu-
ruga mogonina na geraka-vegitato; gia mataboru
getugamagini, Barau korana-iagina tu farefare
gutuma bodogarini dabarana.

6 Mogoni, Barau gekorana-iagiani, ema farefare
vogori na ma asi geiagoni tarimari tu farefare
gutuma lelevagiri bege goitagoni. 7 Korana dagara
ta tanobara gana asi tagabi-iagomaiato, ema da-
gara ta maki tanobara na asi bita gabi-iagoani,
asigina! 8 Moga lorinai, bema gita ma gara
ganigani e ma gera dabuga nai tu, bitana Kkira,
maigeri tu ilaila gemai. ° Tarimarima deikara
geurani farefare gutuma lelevagi begene dogari
getoni tarimari tu veribagani na egabirini, geri ura
babori ema ura rakavari na evaga-daga-ragerini,
monana einu-rigorini rakava gana ema karava
gabuna gana. 10 Korana moni uravinina tu

rakava mabarari lamuna. Tarimarima tari moni
geuravini-baregoani tu Iesu gabi-dadama-vinina

na geraka-vegitato, ema nuga midigumidigu vo-
voka na nugari egwanurini.

Paulo genavevaga-riba gurugari Timoteo genai

11 Senagi goi, Barau gena tarima, mogeri
dagara mabarari bono raga-kwaneri! Benamo
veiga iobukaiobukari, Barau korana-iagina,
vegabidadama,  veuravini, = vevaga-gwagigi,
nuga manau bono vetauri ma kokoremu gesi.
12 Vegabidadama vetarinai bono kokore. Maguri
vanagivanagi bono gabi-taria, korana mai
maguri uranai tu Barau na goi maki ekeamuto,
tarimarima gutuma goirari ai gemu vegabidadama
okiragi-foforiato garonai.

13 Barau na dagara mabarari maguri evinirini,
ema Keriso Iesu Pontio Pilato goiranai evevar-
ifiuto tu guruga namona ekiragiato. Mai Ba-
rau e Keriso Iesu goirari ai goi avaga-nagimuni:
14 Mai taravatu gurugari mabarari bono korana-
iagiri nugamu asi vetoukauna ta gesi ema kerere
ta gemu ai maki asigina, rorogoto mogo, bene
iago mo, gita gera Veregauka Iesu Keriso gena
iagoma garona. 15 Barau taugena gena garo ko-
rikori beragasini ai vau, Iesu Keriso befoforini.
Barau geregana mogo Vere namo vedaureana,
Vegitagau Tarimana sebona kwarigutu tu, kini
geri Kini ema vere geri Vere. 16 Gia mogo geregana
etanu-vanagi vanagini; gia tu mama barego lel-
evagina nuganai etanuni, moga lorinai ta na asi
beraka-kaviani riba; gia tu ta na asi egitaiato ema
tana asibegitaiani riba. Gia genai vegubakau ema
seguka bene tanu mo vanagivanagi. Amen.

17 Farefare gutuma tarimari mai tanobarai
bono kirari, asi begene veiavi, tanobara fare-
fareri geri ai geri tugamagi-dadamagi asi begene

torea, korana mogeri mabarari bege korini,
senagi Barau genai begene vetugamagikau; gia na
dagara namori gutuma evinirani gera verere gari.
18 Bono kirari, veiga namori begene vei, veiga
namori Zeri farefare namori ai begene vaga-
iagori. Vegabirage tarimari ai begene iago ema
geri farefare tarima tari maki kota begene viniri
ma verereri gesi. 19 Mo dabarai gia geri farefare
namori bege vaga-vegogo-torerini oirari garori
gana, ema maguri korikori bege gabiani.

20 Timoteo, Barau na evinimuto gurugari bono
gabi-tariri, guruga rakavari e guruga babori ema
iaunega gofagofari vevaneri ai asi bono raka-
toga. Tarima tari na mo iaunega gekiragirini,
“Riba”. Mo tu gegofagofani. 21 Tarimarima tari na
mo “Riba” getoni moga gegabi-ragerito, benamo
geri vegabidadama Iesu genai geiaguiato.

Barau gena namo e varevare-bara gomi gemi ai
bene tanu.

